
					এই পৃষ্ঠাটোৰ বৈধকৰণ হৈছে
অস্তিত্বৰ আলাপ

What we call the beginning is often the end

And to make an end is to make a beginning

The end is where we start from



T. S. Eliot





:   গৈ থকাটোৱেই জগত

:  ক'লৈ?

:   মৃত্যুলৈ। শিল্প মাটি হয়, হাড় হয় সাৰ

পৃথিবীও ঢুকাব এদিন। অবিনাশী স্তম্ভৰ ফুটাৰে

আকৌ বাজে বা নাবাজে জীৱনব বাঁহী!

:   পৃথিবীৰ বয়স কিমান?

:   আঘাত আৰু নিগনি-চঞ্চল জীৱনৰ পদাঘাতত উদাসীন

পৃথিবীৰ বয়স বহুজনে অনুমান কৰে

চাৰিহাজাৰ ছশ নিযুত বছৰ আৰু কিজানিবা

পাৰ হ’ব বহু নিযুতৰ অংকৰে আন্ধাৰ পোহৰৰ

বয়স তোমাৰ?

:   আজি চুলে ৰূপালী জয়ন্তী

বুকুত কাঁটল-ফুটা প্ৰেম

:   অৰ্থহীন, অসমৰ্থ আঙুলিৰে লেখা বালিৰ কবিতা

কিমান গণনা—

জীৱনব প্ৰথম স্পন্দন

মানুহৰ শব্দৰ ভাষাৰ বুদ্ধত্ব আৰু হাঁহাঁকাৰৰ.......

সুৰা আৰু সুহুৰিৰে ওফন্দি উঠিছা

আজি তোমাৰ জন্মদিন

পৃথিবীও ঢুকাব এদিন

:   আৰু কিমান দিন?

:   হয়তো পৃথিবীয়ে জানে নিজৰ আয়ুস

অথবা কালিলৈকে হ’ব পৰা এখন যুদ্ধই

গণি আছে পৃথিবীৰ দিন

